
 



MAYA’ NO’JIB’AL K’ASLEMAL 

Kk’ut pa maya’ b’anob’al chi kech jalajoj puq che winaq ri maya’ no’jib’al k’aslemal, are wa’ 

kuk’ut b’e rech pixab’anik, rumal ri k’axk’olil che xkib’an ri kaxlan winaq xoquje’ jun kaxlan 

tijonik man kkoj ta chik.  Uchanim, k’i puq che winaq xoquje’ jujun taq tijob’al kkitij 

ak’asb’axik ri maya’ no’jib’al k’aslemal.  

Uk’aslemaxik ri maya’ no’jib’al k’aslemal pa taq komon rajawaxik xoquje’ nim ub’antajik, 

ketob’an che uriqik rutzil jun winaq, jun winaq che kukolmaj xoquje’ kutaq’aji ri b’e rech 

uk’aslemal pa ri komon; kchakun xoquje’ che uwokik jun utzalaj k’aslemal pa ri ja k’olib’al 

kuk’ ri alaxik, echakub’al che kecholinik, kekolomanik xoquje’ kech’ajch’ojan re ri tinamit.   

Ri q’ijilanik are jun chi kech ri maya’ no’jib’al k’aslemal, are raqan ri jun utzalaj k’aslemal pa 

jachike b’anob’al. Kuya’o che keq’ijilax ri winaq ruk’ ronojel ri k’aslemal che kariqitaj pa ri 

uwach loq’alaj nan ulew. Uya’ik kiq’ij tata’ib’ xoquje’ nana’ib’, jalajoj winaqil, awajib’ xoquje’ 

k’iche’laj kriqitaj  ruk’ jun tz’aqatalaj k’aslemal, pacha’ ktzijox pa jalajoj wuj pa uwi’ ri ojer 

maya’ k’aslemal. 

Ruk’ ri kaxlan b’anob’al, ri kaxlan tijonik ukotob’am ri k’aslemal pa komon xa rumal che man 

k’o ta saqilal, ki’kotemal xoquje’ tz’aqatisab’al, kb’ixik che ri tz’ilob’enik, mes lo; ucholaj chik 

ri maya’ b’anob’al. Ri tijonik ri’, resam ri uk’aslemaxik ri maya’ no’jib’al k’alemal xa rumal 

che ri winaqil uchanim man kek’aslemaj ta chik; keq’ijilaj ta chik ri ajil tz’aqat xoquje’ ri 

loq’alaj nan ulew. Pa ri jalajoj taq b’e keriqitaj ak’alab’, alitom alab’om, achi’ab’ ixoqib’ che 

man keq’ijilan ta chik xoquje’ kqil mes pa jachike k’olib’al pacha’: loq’alaj taq b’inel ja’, palow 

xoquje’ cho.     

Uk’aslemaxik ri maya’ no’jib’al k’aslemal kno’jan par i uwi’ ri winaq rech kuloq’aj uwach ri 

loq’alaj k’aslemal che k’o pa ri uwach loq’alaj kaj ulew. Rajawaxik b’a che ri tat nan kkiya’ 

uk’utik chi kech ri ak’alab’ ruk’ uk’aslemaxik ri maya’ no’jib’al káslemal. 

Qastzij, ri maya’ no’jib’al k’aslemal rajawaxik kk’aslemax pa jachike k’aslemal pa komon xa 

rumal che ketob’an che uk’aslemaxik jun utzalaj k’aslemal. 

 

 


